
UNIMBOTI DI NAAN
TI-DUULINYAU NEE Ni TIN
KOKO PEE CAA KUFOOUEE

“Unimbati kil ki naan kutagbonu ni
kitin ni.” —Dinyeel 1.1

“Di sa yii tiwan tin koko bi yilpuee ni
tin bi taapuee, tin bi walee, ni tin baa
walee, an yaa sa itGun in jin abeeyee
ni in sa bikpilibeeyeeee an yaa ti sa
in caa mponeeyeeee, Unimbati nin di
u-Jipoonee pu ni ki ndan tin koks....”

—Kooloosi 1.16

“Ti-Dindaan un naan kutagbanu ni
kitinee n biin ni-pu. Ti-Dindaan di yi
kutagbonu, ama ni ki du kitin ki tiT
binib.” —llan 115.15, 16

Kitin nin nan ni Unimbati ddu tii unil.
Kaan kitakaldabiki nee, a daa ka tin nin
jitee. 1



UNIMBOTI DI NAAN-TI

“Ni Unimbati bi yii: ‘Ti naan unil ki
nantin ti-ba, U nin naan ni ti, ki nin
caa mpon kitin koko pu.’”

—Dinyeel 1.26



UNIL KPANTI UNIFOO

“Ti-Dindaan Unimbati dt ntam ni ki
man unil, ni ki pufi nfam* ki na
u-manfataabunyin, ni unil kin ki caa
nfam ki footi ki bi.” —Dinyeel 2.7

“Ni ti-Dindaan Unimbati bi yii: ‘An
kaa nan unil A nin bi u-baba min. M
daa naan un daa nin tatun-uee ki nal-
u.” Ni ti-Dindaan Unimbati yanti
ngeembiim miba ddmin ki cuu unil ni
u geei. lJyunti nun u bii géenee ni ti-
Dindaan Iéé u-takakalkpabil diba ni Ki
fatii dtu biin. Ti-Dindaan Unimbati da
ditakakalkpabil din u Iéé unil nee ni ki
dtiu man unimpu ni ki caan-u unilee
cee.” —Dinyeel 2.18, 21, 22

*Unifoo taapu di sa yii unil A nin bi laaba
talku.

ADAM Ni AWA YINTIN
UNIMBOTI




“Ni ti-Dindaan Unimbati du unil ki
kaan Eedeen kpaabun 0 nin ku-bu ki
nin kpéé-bu. Ni ti-Dindaan Unimboti
siin unil mara nee yii: ‘A nun kinm?
isufi in ya bukpaanee koka bilin, ama
busubu bun bil a yaa nm? a daa béé
tinan ni tikpitilee ni a taa nm3. Dalinkin
a yaa nm3 busubu gbanti bilee, a daa
kpu ni.”” —Dinyeel 2.15-17

UKOOBU UN BI GITI Yil SITAANEE
KPAKAN UNIMBOTI NiN SOON PU KI
SIINEE Ni KI MONTI

“Niinee ni ukoobu bi unimpu vyii:
‘Kaa sa min, naa laa kpu.” Unimpu
mun ka yii busubuee bil nan dinmol
ki caa nnimbitaataam ki lafun maan
ki nubiti unil nimbilin, ni u kiti ki nm3.
U-cal bi u-cee ni u t1i u mun ni u
nmj.” —Dinyeel 3.4, 6

ADAM Ni AWA KAA TI NUN Ki
NIN Bi UNIMBOTI KPAABUN

“Niinee ni ti-Dindaan Unimbati jin-u
Eedeen kpaabun u cu ki nin ku kitin
kin pu bi Ieé ki man-uee. U jin unil
mimmee ni ki caan Keerubimbi Ki
yoéon bukpaayee nyakopu nwiin
nyalanki pu, ni kijiki fiinti nnpmi nméo
laka laka dimanfal subu sannu pu ki
ci-nu.” —Dinyeel 3.23, 24

AN NIN SA KUNIMBAAU WIINNU
NI KI TITNISAAL NYUNTI NUN Ni
ADAM NI AWA NA IKPITEE

“Unibaanti Adam pu ni ikpiti di ki
kdnni duulnyan, ni ikpitee caan
nkum, ni baa nma kau, kun puee baa
nma na ikpiti.” —Room 5.12

A téeti tibcti nee pu

Bi mal unil kamaa ikpitin ni, ni nwiin
nubs bi U kpu, kun puee ikpiti di caan
nkum (Gitt kaan Room 5.12.)

UNIMBOTI DI BONTI NSAN NUN
KIFII-TEEDISAUDU
U-JIPOOMBAABIL KI TUNNI
“U daa maal kibininjabiki ni a daa
p3-ki diyindi yii Yeesu, kun puee un
di daa daa fin u-niboolii bi-kpitiin.”
—Maatiu 1.21

Kinma ki f60 binib bimbimee, Unimbati
jipoon ddmin kii bi nin péé maal unil puee ni.
“Di sa yii Unimbati bimbim koka bi
Kriisitoo wuntin.” —Kooloosi 2.9
8



YEESU SA UNIMBOTI Ni, Ni KI
CAA UNIL BIMBIM

“Ki waati Unimboati n naan duulnyee,
ub9 nin bi bi yii-u Dinyaabundi ni ki bi
Unimboti cee, ni ki sa Unimbati.
Dinyoobundee kpanti unil ki kal [ki k3]
ti-kansikin....” —Jaan 1.1, 14

“Tin bi nee koko baan ki na kii ti-
Dindaan nin yanti u-bonaatiliu soéon
mlnyee ni yii: ‘Usapoon un kaa nyi
uninjee daa caa dipool ki maal
kibininjabiki, bi daa p3-ki diyindi yii
Eemanuyeel.” (Eemanuyeel taapu di
sa yii: Unimbati bi ti-cee).”

—Maatiu 1.22, 23

“Bi mal-ti kibiki kiba, bi tii-ti kibinin-
jabiki kiba; u laa daa foo ubati ponnu.
Bi laa nin yii-u yii Maamaaci Sankiliu,
Unimbati Mpankodaan, Taliku Baatiu,
ngbansanfi Batibil.” —Eesayi 9.6

YEESU KRIISITOO, TIMBI
SARAAMONTIU

“Timbi koko puee, Unimbati yanti
Kriisitoo un kaa na ikpiti ki kée f60
timbi kpitii, an nin daa na pu, u-puee
ti kpanti deedeedambi Unimbati
nimiinee.” —Koranti 2 5.21

“Waa na ikpiti baa iba, baa gbil u-
nyokon nnyimoan nubJ.” —Piyeer 1 2.22

Unil kaa ntn ki na saraa ubo U nin sa
UMONTI ki nma ki piti ikpiti.
“Kun puee inajaa ni indjaa fatikuu
kaa nan ki leé ikpiti jaanjaan.”
—Eebru 10.4
Yeesu di sa Unimboati pibil. “Kutaa
wuntée ni Jaan ka Yeesu doéon u-cee,
ni u bi yii: ‘Kpéemaan, Unimbati pibil
din léeki binib koko Kipitiiyee dee!’”
—Jaan 1.29
10



YEESU DU U-BA KITII Kl FlI-TI

Bi nin dU Yeesu ki kpaa ndopuntikaa pu
kun puee binikpitib nin na-u. Ama u-kum
gbantee nin sa Unimbati nin bdnti pu ki
siinee ni. Yeesu di kii ki dU u-ba ki t11 ki fii
man ni sii ki nyanti-ti ti-kpitiin.

Yeesu bi yii: “Ub9 kaa nan ki til man
manfal, see man m-ba di la ni ki du-di
ki tii. M nan ki da-di ki tm, ki nan ki
fatii foo-di mun.” —Jaan 10.18

UNIMBOTI PIBIL FATIKUU DI DA-TI KI Lil

“...An kaa sa tiwan tin biil kii animilee
aa kii sindaariyee ni u du ki nyanti-ni
[da-ni ki Iii], Ama an sa ni Kriisitoo
fatikuu un jitin tikoko ni tikokoee ni u
di ki nyanti-ni. Kriisitoo di sa kii di-
pibimontiil din pu baa Kanti tikpitil tiba
ni tibee.” —Piyeer 1 1.18, 19

SARAABI BIBA KAA TI Bi KI NUN Ki

PITI IKPITI

“...U nin da u-ba ki na saraa diba pu
ki kanti saraabee pu, u-saraauee di finti
ti-kpitii [na-ti circir].” —Eebru 10.10

“U nin kpiiyee, ni u-fatikuu yanti ti
kpanti deedeedambi Unimbati nimiin.
Kin, an daa na mana ni kankonnee
waa laa nma ki fii-ti ti taa kd Unimboti

nuulin?” —Room 5.9
..."A yaa laa gitin ki j1 dibeelee a daa
téeti m-pu.” —Luuki 23.42

... ‘Ibaamon
ni m tuku-si,
din gba
man ni si di
daa nin bi
Unimboti
beelin.” )
—Luuki 23.43

Unaéyuu nee Unaayuu nee un

un 66 Yeesu ki kaa o6 Yeesu ki
kii ni ki ka difiil. kii, min puee
waa ka difiil.

“...Nyunti nun ti daa sa binikpitibee

[kaa to Unimbotee], Kriisitoo kpii ti-pu.”

—Room 5.8
12



BIN KOKO DI FOO UNIM-
BOTI JIPOON Kl KilYEE CAA
DIMANFAL

“Kun puee Unimbati néen kitin
pu nib kaka tikpil, min pu ni u di
u-Jipombaabil ki t11, an nin daa
na pu un sa kamaa yaa f66-u ki
kiiyee n taa kpu, ama u ka
mmanfafokon nun kaa caa

dikuntilee.”
—-Jaan 3.16

“Di sa yii u nyanti-ti* dibombon-
di pannun ki caan-ti [ki di-ti ki kon]
u-Jipoanneenkaau beel poon. U-
Jipoonee di yanti Unimbati fii-ti ki
lil, ki du ti-kpitii ki pu-ti.”

—Kooloosi 1.13, 14
*U fi1-ti ki lii taapu di sa yii u fatii da-ti.

“U FIKITI!”

‘ ’ P \¥ ';

“Ni Unimbati tuunnuee bi
binimpoobee yii: ‘Nimbi taa
fankimaan! M nyi yii ni nyaab
Yeesu un bi kpaa ndopuntikaa
puee ni. Waa bi doo, u fikiti, kii u
nin nin péé Ii puee. Daan ki
kpéémaan laakin u nin ddee’”

—Maatiu 28.5, 6
14



YEESU NYAN DITANKPIILIN

“Man di sa un bi dimanfalinee; m nin
kpii, ama konkonnee m kin ki bi
dimanfalin ki nin ca jaanjaan; man di
nub nkam ni ditankpiil pannu.”

—Dileedakal 1.18
-Kun puee m bi dimanfalin, min ni

ni mun daa nin bi dimanfalin.”
—Jaan 14.19

Kriisitoo nin jin nkdm pu dinyandi ki ntb mi-
ponnuee puee, taa ti maan ki nin fanki nkum.
“Nyunti nun ni m yaa fankée, sii pu ni
m maka.” —llan 56.3
(A yaa kpéé kutakaldafaau 46 a daa ka
Unimbati pooni.)
YEESU NUN Ki FiI-SI Ni K1 Bil
MEE KI Til-SI
“Ama Kiriisitoo un péé bi ni jaanjaan,
.an pu ni u nun ki f11 bin di u-pu ki
nyaab Unimbotee an kakd pu, kun
puee u pée bi ni, waa sa un kuauyee, ni
ki méé [ki gbaam] Unimbati bi-pu.”
15 —Eebru 7.24, 25



SII NI MAN NUN Ki KA
DIMANFAL DIN KAA

Nsan nulanu ni A di ni?

Yeesu Kiriisitoo di sa NSAN nun can
unil Unimboti cee dimanfal din kaa
kuntée ni.

(Sitaan) di sa nsan nun can unil
jaanjaan KUM poonee.

Kibininjabiki nee |eéé dileemontiil din
can unil dimanfal din kaa kuntée ni.

SIl DAA LEE LA?
“ ..Ni leéemaan din un ni la ki
nin nédyee.” —Joosuwa 24.15

“...Ama ni lee dimanfal, an nin
daa na pu ni ni ni ni-naantiibi n
nin bi dimanfalinee.”

—Diteetil 30.19

YEESU DI SA NSAN IJUN CAN
UNIL DIMAINFAL DIN KAA
KUNTEE NI
“Baa nun ki di ubo pu ki ka difiil

see Yeesu baba pu, kun puee
taapu doo Unimbati kaa ti tii ufiil
ubd un pu timbi binib maan ki di
ki ka difiilee, see Yeesu pu.”
—Atuun 4.12

“Man baba ni m-baba di sa ni-
Dindaan, ufiil ubo kaa ti bi laaba
ki kuti man pu.” —Eesayi 43.11

BA PU Ni TI YAA LA Ki KA
DIMAIFAL DIN KAA CAA
DIKUNTILEE, AN MAAN TI
LEE YEESU NI?
1. An sa Kriisitoo di domin.
“...Mamee m ddmin i ka dimanfal
ni....” —Jaan 10.10

2. An sa Yeesu
di néen-ti ni ki
kpii ti-pu.

“. ..Unimboti
Jipoon...di néen-
mi ki diu u-ba ki
tii man pu.”

—Gaalaati 2.20

Yeesu giin u-ba
tiwun ni fatiku kii
timbee, “Mbiyaamu
gbantee nin sa

18




binib tiwun ni fatiku puee ni Yeesu
giin u-ba tiwun ni fatiku kii bin nin bi
puee. U na min ki nma ki kpu, u-
kimee n naan Sitaan un nub nkuam
pannuee, ki nyanti bi nin péé mal bin
bi bi kuyunu poon kun puee bi fanki
nkumee.” —Eebru 2.14, 15

3. Yeesu fatikuu baba di sa ti-kpitii
nyakonu.

“...Fatiku di yanti unil n ka u-kpitii
pdtam....” —Akoobil 17.11

“Ama ti yaa di nwalfi sannu Kii
Unimbati u-ba nin sa nwalfi puee,
niinee ni ti ni ti-nabiyaamu naan
ubaanti, ni u-Jipoon Yeesu fatikuu
finti ti-pobilin circir ki leeki ti-kpitii
koko.” —Jaan 11.7

“U-Jipoonee di yanti Unimbati fii-ti
ki lii, ki di ti-kpitii ki pu-ti.”

19 —Kooloosi 1.14



4. An sa Kriisitoo di fikiti
ditankpiilin.

“Ti nyi vii,
Kriisitoo nin kpii
ki fatii fikitee,
waa ti bi ki kpu
nwiin dal, nkim
kaa ti caa u-pu
mpon.” —Room 6.9

“Un di kpii ti-koka pu an nin daa
na pu bin bi dimanfalinee n taa nin
bi ki t1i bi-ba, ama bi nin bi ki tii un
kpii ki fikiti bi-puee.” —Koranti 2 5.15

Yeesu bi yii: “An kin fiii duulnya
nib kaa laa ti ka-mi, ama nimbi daa
ka-mi, kun puee m bi dimanfalin,
min ni ni mun daa nin bi dimanfalin.”

—Jaan 14.19
20



5. Ti maan ki nin caa Kriisitoo Fam ti-
ni ni ki daa fikiti ki nin bi dimanfal din
kaa kuntee ni.

“U nin la puee di sa bi béé
tibobalkaalee nin caa kunyaannu
tikpil ki tiT bin kaa sa Juuda yabee
puee vyii: Kriisitoo bi ni-pabilinin ki
yanti ni nyi yii ni daa daa ji Unimboti
nyooti.” —Kooloosi 1.27

“Unimbati un fikiti Yeesu Kriisitoo
ditankpiilinee Fam yaa ko6 a-nee,
Unimbati gbanti un fikiti Kriisitoo
ditankpiilinee daa daa yanti u-Fam
min kéo a-nee n tii a-wunti tin
kuuyee dimanfal.” —Room 8.11

NYOKOFI A-BA Ki KPEE YII
KRIISITOO FAM Bl A-NAAA?
“...Un yaa kaa caa Kiriisitoo
Famee, kaa sa u-you.” —Room 8.9
21



YEESU NEEN
MBIYAAMU KOK9D

“Niinee ni u {66 mbiyaamuee ni
ki du u-nalii ki paan mu-pu ni ki
méé Unimbati n biin mu-boon.”

—Maarki 10.16

“Yeesu néen-mi, di sa yii Unimboti

nyoobundi ti tuku-mi yii u néen-mi.”
22



“Ni Yeesu yiin-mu, ni ki bi yii:
‘Yantimaan mbiyaawaamu n daan
m-cee, ni taa piin-mu nsan, kun
puee Unimboati beel sa ki tii bin
naan ni muee ni.’” —Luuki 18.16

“Min mbaantiim ni ni-Baa un bi
yilpuee kaa la mbiyaamu nee
kansikin baa kiba n wanki [ naan
aa n wanki jaanjaan].” —Maatiu 18.14

Baa un ni a sée aa laakin ni a yaa
kooyee, Yeesu néeri-si ni ki kpil a-pu.
Yeesu la sii mun n nin néen-u. A ndn
ki daka Yeesu yii a néen-u nyunti nun
ni a t-uee.

“Ni yaa néen-mee, nii nibmaan
m-marab.” —Jaan 14.15

“K|b|k| tuunni pu ni bi du ki béé-
ki. —Alankpan 20.11

23



MANA Ni A NUN Ki KA NSAN
NUN CAN UNIL UNIMBOTI
CEEYEE

1. A maan ki kii yii a sa unikpiti (kpée
kutakaldafaau 7).

“Kun puee baa nma na ikpiti ki datin
Unimbati nyooti.” —Room 3.23

2. Di Yeesu Kriisitoo pu ki daan
Unimbati cee.

“Di sa yii Unimbati sa ubaanti, ni
ugbaamil un yu timbi binib ni Unimbati
kansikinee mun sa ubaanti, un di sa
Yeesu Kriisitoo un kpanti unilee.”

—Tiimootee 1 2.5

“An pu ni u [Yeesu] nun ki fii bin di
u-pu ki nyaab Unimboatee an kokd pu,
kun puee u péé bi ni, waa sa un kuuyee,
ni ki méé Unimbati bi-pu.” —Eebru 7.25

Yeesu bi yii: “...Un di yaa ddmin m-
ceeyee, maa laa fa udaan.” -Jaan 6.37
24



3. A kpanti a-ba.

(A kpanti a-ba daka yii “an nin wu-si a
nin na ikpitee ni ki taa ti na ikpiti gbanti.”)

“Min puee, famaan ni-kpitii ki
gitimaan Unimboati cee ki waati ni u
kpitl ni-kpitii koka.” —Atuun 3.19

“...Ti-Dindaan... bil
jin ni-pu kimatii ki la
yii baa nman
kpanti u-bimbim,
baa ubo n taa
wanki ni.”

/i “Tiyaa biiti ti- |3

—Piyeer 2 3.9 " kpitii pu,
i+t alkermitii | Unimboti sa
4. B,"t! a kpitii ; deedeedaan ki
pu ki tuku ; caaibaamon ki
Yeesu.

h . daa da ti-kpitii s_
(A biitl a-kpitii pu § ki |0=j-tl..1..1”9 \
taapu sa yii “a —aan TS

soon a-kpitii pu ;
ad 4 kif yii 4 na %

ikpiti gbanti.”)



A nma Jaan 1 1:9 un ka nnal nun bii
mee ki bi kutakaldafaau 25 puee iloon
in bi taapu nee pu.

5. Du a-kpitii ki fa.

(A d a-kpitii ki fa daka yii “a fati a-boon
ki tT1-i aa a canti-i”)

“An kaa buti un biinti u-kpitii puee,
ama un biiti u-kpitii pu ki féen-iee di
kanti disaasol.” —Alankpan 28.13

“Fati a-boon ki tii ikpiti ki na
tinan....” —llan 37.27

6. F66 Yeesu
Kriisitoo ki Kif.

“A yaa I1 binib
cee yii Yeesu sa
a-Dindaan ki yaa
foo ki kii a-pobilin
yii Unimboati fikiti-
u ditankpiilinee, a
daa ka difiil.”

—Room 10.9

“Di sa yii Unimbati nanti pu ni ni
nin f66 Kriisitoo ki kiiyee pu ni ni
ka difiil. Difiil gbantee, naa na tiba
ni ki ka-di, u pu-ni-di faalaa ni. An
kaa ti sa ditundi pu, ni ubs n nin
caa ga u-bindi.” —Eefeesi 2.8, 9

“...Foo0 ti-Dindaan Yeesu ki kii, a
daa ka difiil, sii ni a-dicanku koko.”
—Atuun 16.31
27



7. A 66 Yeesu Kriisitoo u nin kin ki
bi a-pabilin ni a-manfalin.

Kun péé sa a née di sa a piiti a-pabil ni
ki yiin Yeesu u daan ki kd.

Yeesu bi yii: “A pilfi, m yu
kipunyoko pu ki naan gaafalaa; un
yaa gbil m-nyoko
pu ni ki piiti-mee,

3 m daa kd udaan

ceenimanniun

kpafi ki ji.”
—Dileedakal 3.20

“Ama bin_koka
foo-u ki gbil ki
tiin-uee, u yanti
bidambi kpanti
Unimboti biyaamu.”

—Jaan 1.12

NWIMMEEM MIN TUTUN
UNIL U MEEYEE

A yaa kaa laa péé mee ki ka ni ki la bi
tutun-si &8 nma ki meeyee, a néo
nwimmeem min bi nee:

M-Dindaan Yeesu,

M jaam-si a nin
kpii ndopuntikaa
pu ki fo6 m-
kpitiiyee. An wun-
mi atunkpiti nin
koko m née pu. M
gbaam-si, daan ki
k3 m-pabilin ki nin
kin ki k606 di-ni
baabadal. M maka
a-pu vyii a daa finti
m-pabil A nanki
dandan. Nin kin ki
sa man Fiiliu ni
man Dindaan.
A-yindi pu ni m méé. Ameen.

29




YEESU YAA Bi A-POBILINEE,
A CAA DIMANFAL DIN
KAA CAA DIKUNTILEE

“Unimbati. .. tii-ti dimanfal din kaa
caa dikuntilee. Dimanfal gbanti bi u-
Jipo9on cee ni. Un yaa f60 u-Jipoonee
caa dimanfal....” —Jaan15.11,12

“...Un yaa pilfi m-bati ki f60 un
tunni-mee ki kiiyee kanti dimanfal din
kaa caa dikuntilee....” —Jaan 5.24

A yaa kpil, a daa nin bi ti-Dindaan cee
(Koranti 2 5.8). “...Kriisitoo bi ni-
pabilinin ki yanti ni nyi yii ni daa daa
jT Unimbati nyooti” (Kooloosi 1.27).

A yaa méé Yeesu U du a-kpitii ki p3-si,
ni ki f00-u ki kii yii u kpanti a-fiilliuee, a
nma a-yindi taapu doo:

30



NOO

MANA Ni A NUN Ki NIN
YEESU Ki NIN CA
JAANJAAN Ni

Kaan biyakatikaabi nee Unimbati
takaldau poon (Unimbati Nyoobundi poon)
baabadal ni ki cuu biyakatikaabi bin tutun-
see ki kpaafi a-pobilin. (Biyakatikaabi tikpil
bi kitakaldabiki nee poon).

“Unimbati di yanti bi nman tiboti
gbanti koko ki sa bi duu daka binib n
béé ibaamoan [in a fo0 ki kiiyee], ki daka
unil yintitam, ki kpooti-u, ki daka unil n
béé deedee bimbim.” —Tiimootee 2 3.16

NiN SOON NI YEESU
NWIMMEEMIN NYUNTI
KAMAA

Jaam Yeesu atunnyaan nin ni u na ki
tii-si a-manfal wiini poonee. Ny3anki-u tin
u na ki tii-see pu ni u nin fii a-nankee.
Méé tin koko pab-see pu. Méé Yeesu
yindi pu.

“Ti caa dipobil ki cu u-cee, di sa yii
ti yaa mée-u tiba ni an yaa sa min ni
u lée, u daa pilfin-ti.” —Jaan 15.14

“An wiinnu gbantee, naa daa giti
balfi-mi tiba ni tiba pu. Ibaamon,
ibaamon ni m soon ni ni, tin kokd ni
yaa méé m-Baa m-yindi puee, u daa

tii-ni kudonu.” —Jaan 16.23
“...Ki nin meéé ki tiimaan tob....”

—Jaaki 5.16

“...Ni...nin méé Unimbati ki tii bin

saanti-nee.” —Maatiu 5.44

NWIMMEEM MIN YEESU
DAKA U-BOONOOLIIBEE

(Uboonool sa unil un di n66 Yeesuee ni.)

Yeesu daka u-boonooliibi bi nin maan
ki mee puee vii:

“‘. ..Ti-Baa un bi yilpuee, yanti bi
béé yii a sa Unimbati circirdaan, ki
yanti a-beel n daan, bi na a nin la
puee taapu doo kii bi nin naan
yilpu puee, ki p3-ti din jikaati. Ki du
ti-kpitii in ti yintin-see ki p3-ti kii ti
mun nin caa bin yintin-tee kpitii ki
pun-bi puee. Ki taa p5 mpaan
Sitaan n Kkiil-ti, ama a nyanti-ti u-
naan. [Kun puee sii di yi dibeel ni
mpan ni tinyool ki nin ca jaanjaan.
Ameen’.]” —Maatiu 6.9-13

A maan ki cuu nwimmeem nee ki na a-
yilin. Fookiidambi méé nwimmem nee ni
mpon dicilpu.

UNIMBOTI MARAB
SAALAAYEE DAKA-TI TI
NIN MAAN KI NIN Bl PUEE
(Disankindi ayil 20)

Binaa bin sa bipeepeekaabee soon
ni ti ti nin maan ki nin néen Unimbati
puee.

1. “A taa nifi caa diwaal diba ki
kati man pu.”

2. “A taa m35 diwaal diba ki nantin
tiba...; a taa gbaan awaa gbanti
nimbiin ni kaa nin jaam-ni.”

3. “A taa nii yii ti-Dindaan a-
Nimbotiu yindi fam fam.”

4. “A nin t3 nwinnunfikaa nud nin
sa circir wiinnu ki tii-si.”

Biluu bin Iinkée soéon ni ti ti nin
maan ki nin néen ti-nijuti puee.

MARAB SAALAAYEE (BiN
DI Bii NiKi)

. “A nin t5 a-baa ni a-na.”

. “A taa kpd unil.”

. “A taa na tilaakpaal.” (Tilaakpaal
S& uninja yaa nyan u-nimpuu boon
aa unimpu yaa nyan u-cal boonee ni.)

. “A taa yd.”

. “A taa léé a-juti pu nnyiman
seelau.”

10. “A taa nifi caa a-juti wanti pu

nnimbitaataam.”

N OO

© o

TI YAA Td UNIMBOTEE, Tl YAA
MEE-U TIBEE SEE Tl KA KUDJONU

“Baa tin sa kamaa ni a yaa méeé-
uee u daa tit-si kudonu, kun puee a
kpaafi u-marab ki naan min faati-
uee.” —Jaan 1 3.22

MARAB BILI BIN SA
BIKPANKPANKPAAMBEE

Dineendi din a caa Unimboati puee

1. “Ni Yeesu kii-u yii: ‘A nin néen
a-Dindaan a-Nimbatiu ni a-pobil
koko, ni a-fam kokd, ni a-landokonu
koko.” Mara un sa ukpaan ki ITliyee
dee.” —Maatiu 22.37, 38

Dineendi din a caa a-nijuti puee
2. “Ni maraliliiti un pab kii
upeepeekaayee séé: ‘A nin néen a-
nijuti kii sisi a-bee’”. —Maatiu 22.39
7

Marab saalaayee *
kokoee (titakaldafaal
34 ni 35) bi marab bili \
bin sa bikpankpankpaambi )
nee ni ni.

DINEENDI DI JITIN TIKOKO
“Diyil din soon dineendi pu tikpilee”
(Koranti 1 13.1-8, 13)

'Baa m yaa soon isooncaan, binib
ni itlun sooni, ni kaa caa dineendee,
tin m soonee sa fam ni kii dawula aa
diwankilindi nin sin pu fam an kaa
caa taapuee ni. 2M nan ki fo6 dip3l
ki nin naati Unimbati nyaabundi, ki
nan ki nin caa dinyil koko ni di-
nyokom ki béé tin kaoko bi dibalinee,
ki nin caa fookii tinan an nin kpikiti
ajoon, min kokoee m yaa kaa caa
dineendee, m sa fam ni. *Baa m yaa
du tiwan tin m caayee koko ki yakati
bifalaadambi ki yaa dii m-ba gba ki
11 bi wun, ama ni kaa caa dineendee,
tin koko m née sa fam ni maa caa
ipaati. ‘Un caa dineendee caa kimotii
ni ki caa tiniti, waa caa nnimi-
taataam, kaa daka u-ba, kaa caa

dilambil. *Un caa dineendee kaa
naan min kaa kitée, kaa caa
ikummunti, kaa caa dinuul, kaa diki
unil pu. °Tin kaa bi deedeeyee kaa
tii un caa dineendee dipoopindi,
see tin bi deedeeyee. "Un pun binib
yintitam koko ni, ki caa fookii ni
dimakal, ni kimatii nyunti kamaa.
SUnimbati nyoobundi naatitam daa
daa gbeen, isooncaan soontam daa
daa gbeen, dinyil daa daa kunti
ama dineendi kpa ki kunti jaanjaan.
“Kankoannee tiwan tita di bi: fookii,
dimakal ni dineendi, ama tiwan titee
kansikinee dineendi di Iii.

UNIMBOTI SA DINEENDI Ni
“...Di sa yii Unimbati di sa
dineendi; un yaa caa dineendee,
udaan bi Unimbatin, ni Unimbati
mun bi udaan ni.” -Jaan14.16

YEESU LA A SOON U-PU Ki
TUKU BIN KINEE
(mmonkeeee, sukul lankeeee, cooci
lankeeee, laakin kamaa a yaa pée€ bée)

Yeesu bi yii: ... “Nin kun a-
moankinu a-yab cee ki maafi-bi
min ni ti-Dindaan sun a-saayee ni
tin koko u na ki tii-see.”

—Maarki 5.19

MIN Ni A NUN Ki BEE UNIL
UN SA UNIMBOTI BIKI
TINMAN PU YOUEE

“Ni yaa néen tobee, niin di daa daka

baa nma yii ni lafun sa m-boonnooliibi.”
—Jaan 13.35

“Ama, dibil din Unimboati Fam yanti
unil n léonee di sa dineendi, dipoopindi,
ngbansanfi, kimatii, @ nin stin binib saai,
ki nin naan tinan, ki nin bi deedee, ki nin
m3, kinub a-ba....” —Gaalaati 5.22, 23

“Di sa vyii ni yaa caa tin ni-jutiibi yintin-
nee ki pin-bee, ni-Baa un bi yilpuee
daa du tin ni mun yintin-uee ki p3-ni.’

—Maatiu 6 14

7 TIWAN TIN UNIMBOTI KAA LEE

“Unil un caa dibayoondee nimbikpeenu
ni kinyoka kin m3ntée ni inal in ku
maanyiibabee ni dipobil din dakafi
|Iandokokp|tee ni ataa nin yab ki san ki
cuu na ikpitee ni nnyimoan seeradaanu
un m3nti binib nmee ni unil un caabin
kujaau nnabiyaamu kansikinee.”

—Alankpan 6.17-19
40 %P



NWUNGBAN TUUNNI

“...Tilaakpaal, tijokondi
[binaacimpombi ni bisapombi nin do ni
tob puee], . . . diwaatootil, dinya9jil,
kinan, . .. dinuul, ikummunti, ...
digantil, nnimidiki, ndanyoon, ...
ni tin koka naan ni tiboti neeyee....
bin naan an boti gbantee kaa daa k66
Unimbati beelin.” —-Gaalaati 5.19-21

“...Bin dd ni bi-ninjajutiibee, ni
binaayub ni nnimitaataandambi....”
—Koranti 1 6.9, 10

YANTI YEESU N, GB[EEN -S1 U-FAM
KI FINTI-SI A NYA
“Min poon ni ni-kansikin biba nin
bi. Ama Unimbati ful-ni ki lée ni-
kpitii, ki ganti-ni ki yéon [ki na-ni
circir] ni nin sa u-yab. Ti-Dindaan
Yeesu Kriisitoo ni Unimbati Fam
puee....” —Koranti 1 6.11

DITAFADAALDI NMINU
LAFUN BI

(Kaah Luuki 16.19-26.)

A maan ki balfi a-ba vyii a lafun o0
Yeesu Kriisitoo ki kiii. A yaa na min, u
daa nma a-yindi Dimanfal Takaldaun.

“Un kamaa yindi ni baa ka
dimanfal takaldau poonee, bi
du-u ki t5 nnmi bookun ni.”

—Dileedakal 20.15

YEESU DI SA NSAMBAANTI
NUN CAN UNIL UNIMBOTI
CEEYEE

“Unimboati...t1i-ti dimanfal din kaa
caa dikuntilee. Dimanfal gbanti bi u-
Jipoon cee ni.” —Jaan 1 15.11

“Tipaal tin ikpiti pee di sa nkum,
ama tin tin Unimbati pun faalaayee di
sa a na ubaanti ni ti-Dindaan Yeesu
Kriisitoo ki ka dimanfal din kaa caa
dikuntilee.” —Room 6.23

“Un yaa f60 u-Jipoon gbanti ki
kiiyee kanti mmanfafokon nun kaa
caa dikuntilee. Un yii kaa fo6-u ki
kilyee kaa kanti dimanfal gbanti.
Unimbati nuul daa nin pée dan udaan
pu ni.” —Jaan 3.36

“Ni Yeesu kii-u yii: ‘Man di sa nsan,
ki sa ibaamoan ki sa dimanfal. Ubd
kaa nun ki di laaaba ki daan m-Baa
Unimbati cee, see u din man pu.’”

13 —Jaan 14.6



YILPU BEEL LAFUN BIi Ni

Dileedakal 21 poonee, Jaan ka
kutagbomponu ni kitimpan.
“Unimboati di daa daa piti bi-nyinnyim
koko, nkum daa giti kpa, diniminaamandi
ni ibiil ni iyalinki daa giti kpa, kun puee
duulnyakpiki kpaan tin koko ki jiti. Ni un

ka dibeejal puee bi yii: ‘Kpéeémaan, m
fatii na tiwan koko mpom....””
—Dileedakal 21.4, 5
Jaan qit1 ka circir
Tinki, Jeerusaleem-
poon nyanni Unimbati
cee doooo yilpu ki
<= sintin, “Atankpee nin
jom pélpolee ni bi
- db ki man digundi,
—; ni Kkitin ki-ba koko sa
74> sindaariyamonti ki
= wal kilkil kii digitilee.
~~ Atankpee nin bi diiu
kil taapu ki nin man dlgundee ki tdkonee
puee bi di atankpanyaan nin bi tobinee
ni ki nakan....” —Dileedakal 21.18, 19

YEESU BUNTI Ki BONTI
MPAAN KI TII BIN KOKO
FOO-U KI KIIYEE

... “Ni-pobilin 1 taa biil. Ni 66
Unimbati ki kii ki fodomaan ma mun
ki kii. Ikoonkoon tikpil bi m-Baa
dumpu, m daa cu ki bnti-i ki yoon-
ni. | yaa kaa baa bi tinman, m baa
tuku ki canti-ni. M yaa cuti ki banti
ipaan gbantee, ni m gitin ki yoon-ni,
an nin daa na pu laakin m daa nin
bée, ni mun N nin bi m-cee niinee.”

—Jaan 14.1-3

DU TIBOMONTIIL NEE Ki TUKU
BIN KINEE
Yeesu bi yii: ... “Cumaan kitin janni
kokowoooo ki soon tibomontiil nee
ki t1T kunibuluu kamaa!”-Maarki 16.15
“. .. Ucinfiti di fool binib.”
—Alankpan 11.30

UNIMBOTI NiN POON
U-BIYAAMU IPOON INYEE
“...Maa laa di-si ki fa min jaanjaan.”

—Eebru 13.5
“Di sa yii u laa du-si ki nubin u-
tduni ni i nin ci-si laakin kamaa ni a
yaa céé.” —llan 91.11
“...Min ni ubo kaa nin
ki foo tiba m-Baa naan.”
—Jaan 10.29

“...Ni nin nyi yii m

duulnya kuntitam.”
—Maatiu 28.20

“A taa fanki falaa un d5 ki ci-si a daa
jée pu....Nin yu deedee ali a-kim
dal, m daa daa tii-si mmanfafokon an
nin sa-si a-jajil paati.” —Dileedakal 2.10

“Yiin-mi, m daa kii-si....”

16 —Jeereemii 33.3



YEESU DAA FATII GITIN

Béé nma laa daa fikiti ditankpiilin.
.Nyunti nubs déon nun ni bin
koko d3 akaakul poonee daa daa
gbll u-neen pu ki nyannée, bin yaa
na tinanee n fikiti ki ka dimanfal,
ni bin yaa na ikpitee n fikiti ki k3
ibosoon ni.” —Jaan 5.28, 29

Kriisitoo yab bin kpiiyee di daa
péé péé ki fikitl.

“Ni timbi bin daa kin kaa kpiiyee
mun 1 yiki ki kiti bi-pu ni an
yoon-ti kutaa pu ti tanki ti-
Dindaan atagban ni, ni ti ni ti-
Dindaan n nin kin ki bi baabadal.”

—Teesaalooniiki 1 4.17

“Ni nin nyin ni-ba ki taa geen.

Di sa yii naa nyi an yuntinu.”
—Maarki 13.33

MANA NI YEESU DAA
DAAN NI?

’ “Kpéémaan, u daa daa

daan atagban manti ki

tu-u, baa nma daa daa

ka-u....” —Dileedakal 1.7

Nin nyin a-ba ni inyimon
Kriisitoobi ni inyimon
bonaatiliibi.

“...Ub9 yaa tuku-ni yii:
‘Kriisitoo bi doo,’” aa ‘U bin lapu,’ ni taa
foo ki kii. Min puee bi yaa laa tuku-ni
yii, m ddmin ki bi kupasunee, taa
cumaan. Bi yaa laa ti bi-ni yii, m bi
dilonlokolin kudiinaaan, taa foo ki kii-
maan.” —Maatiu 24.23, 26

YEESU DAA NYANNi ATAGBANNI
YILPU NI KI DAAN MALAA
“...Ni duulnya timbulin koko n daa

... ka man Kinibiki A paanni yilpu
atagban ni ni mpoan ni tinyool....”
48 —Maatiu 24.30




UPIKPAAL LANNU

(llan 23)

'Ti-Dindaan di sa m-kpaaliu, an
pu ni baa tiba kaa l6oti-mi. “U yanti
m dd kumoasonu canin, ni ki can-m
mbun nun poon nnyim som filfilee.
*U pdnti m-pannu; u kpooti-mi ki
takanti nsan nun teenee poon, u-yindi
pu Ni u naan min.

‘Baa m yaa coom nkum tantakal
poonaa, maa fanki tiba, kun puee,
sii ti-Dindaan, a bi m-cee. Nda nun
a caa kpaa-mee di kpooti-mi, ni a-
kpandoanu tiki-mi. > M-nannanliibi
nimbiin ni a banti jinaal jinti ki tii-mi;
a yaanti m-yil pu talaalu ki na-mi atiuu,
ni ki gbéen m-konkonnyokaau an fa.

‘Ibaaman, a-nanti ni a-neendi
daa nin péé bi m-cee ni m-manfal
wiini koko poon; ni m nin koo sii
ti-Dindaan diikun ki nin ca jaanjaan.

